
Потпишан договорот за реализација на проектот за 

бетонирање крак од улицата „Стамен Манов“ 

 

Општина Кочани и здружението „Ромалитико“, заеднички 

ќе го реализираат проектот за бетонирање крак на улицата 

„Стамен Манов“ во Ромското Маало во Кочани, за што 

двете страни го потпишаа договорот.  

 

Уличниот крак е на потегот кон Колерски Гробишта, со 

должина од 120 м и со различна ширина од 1,5 до 3 м. 

 

Со финансиска поддршка од УСАИД, „Ромалитико“ ќе 

учествува во проектот со 40 %, со набавка на градежни 

материјали. Рокот за градба е два месеца по завршувањето 

на тендерската постапка.  

 

 

 
 

 

 

Општинскиот совет за безбедност на сообраќајот на 

патиштата одржа конститутивна седница  

 

На 3 мај, во салата на Општина Кочани, Општинскиот 

совет за безбедност во сообраќајот на патиштата одржа 

конститутивна седница, на која присуствуваше и 

градоначалникот на Општина Кочани Љупчо Папазов. 

 

Советот којшто брои 13 членови, ќе има задача да ја 

подобри состојбата и безбедноста во сообраќајот во 

Кочани. Конкретните активности на ОСБСП ќе бидат 

насочени кон унапредување на сообраќајната култура и 

едукација и спроведување мерки и активности со кои ќе се 

влијае кај сите учесници во сообраќајот за почитување на 

сообраќајните правила и прописи. 

 

Паралелно ќе се дејствува и на планот на подобрување на 

сообраќајната инфраструктура, режим на сообраќај и 

координирани активности на сите надлежни локални 

институции. 



 

 

 

 
 

 

 

Во Детската градинка „Павлина Велјанова“ се одржаа 

работни средби за градење на капацитетите на 

негувателите во предучилишните установи 

 

Во ЈОУ Детска градинка „Павлина Велјанова“ – Кочани 

деновиве се реализираа  мониторинг-средби на тема 

,,Градење на капацитетите на негувателите во 

предучилишните установи“. 

 

Мониторинг-средбите имаа за цел да го поттикнат и да го 

мотивираат кадарот за спроведување стратегии и знаења за 

организирање стимулативна средина за учење, на начин 

што ќе овозможи позитивни социо-емоционални резултати 

кај децата и кај нивните семејства.  

 

На средбите учествуваа директори, воспитувачи, 

негуватели, членови на професионалната заедница за 

учење во детските градинки од општините Чешиново-

Облешево, Пехчево, Зрновци и Карбинци. 

 

Дисеминацијата ја водеа: мониторинг мастер-воспитувач 

Јованка Ефтимова, Соња Стоилова, Лилјана Паунова, 

Даниела Наунова и Снежана Алексова. 

 

 

 
 

 

 

ЈОУБ „Искра“ доби специјално признание за промотор 

на читачката култура 

 

 На 5 мај, во рамките на Саемот на книгата се одржува во 

Арената „Борис Трајковски“ во Скопје, ЈОУБ „Искра“ од 

Кочани ја доби наградата за најдобар промотор на 

читачката култура за 2023 година, награда што ја доделува 

Македонската асоцијација на издавачи. 

 

Во оваа категорија ЈОУБ „Искра“ во периодот од 

минатогодишниот до овој Саем на книгата е оценета како 

најактивната и најпосветената библиотека во Македонија, 

која постојано работи на промоција на читачката култура 

преку претставување на сите нови и актуелни наслови на 

литература за деца, млади и возрасни, со организирање 

различни активности за потикнување на читачките навики 

и култура преку организација на фестивали, гостувања на 

автори во училиштата и градинките, реализација на 

активности со деца од предучилишна и училишна возраст, 

саеми на книги итн. 

 

– За нас оваа награда е многу значајна и претставува еден 

поттик да продолжиме и во иднина со нашите активности, 

програми и реализации во промовирањето на литературата 

и пишаниот збор кај нашата публика во Кочани – истакна 

Кристина Ѓорѓиевска Атанасова, в. д. директор на 

Библиотеката „Искра“. 



 

 

 
 

 

 

 

 

 

 

Градоначалникот Љупчо Папазов организираше прием 

за гостите учесници на 10. Меѓународен фолклорен 

фестивал „Ѓурѓовденски обичаи“ 

 

Претставниците на фолклорни ансамбли од Црна Гора, 

Србија, Босна и Херцеговина и од Словенија, коишто 

учествуваат на десеттото издание на Меѓународниот 

фолклорен фестивал „Ѓурѓовденски обичаи“, имаа прием 

кај градоначалникот на Општина Кочани Љупчо Папазов.  

 

Во пријатна атмосфера, разменија впечатоци и мислења за 

самиот фестивал, на кој некои од нив учествуваат по петти 

пат. Притоа тие го истакнаа фестивалскиот континуиран 

раст и развој и се заблагодарија што со помош на 

организаторот и раководител на Фолклорниот ансамбл 

„Љупчо Сантов“, Александар Тошев, имаат можност да 

градат значајна културна мрежа. 

 

Фестивалот „Ѓурѓовденски обичаи“ продолжува со 

фолклорно дефиле и концерт во Оризари, ѓурѓовденски 

игри во Масалница и презентација на традиционални 

ѓурѓовденски обичаи.  

 

 

 
 

 

 

 

 

Јавното осветлување во Кочани се враќа во 

првобитната состојба 

  

Општина Кочани, преку изведувачот на работите 

„Електрика“, работи на вклучување на уличните светилки 

кои во периодот на енергетската криза без исклучени. 

 

Според надлежните служби на Општина Кочани се работи 

реонски и постапно во функција ќе бидат вратени сите 

улични светилки во градот и во населените места.   

 

         

 
 

      

        

 

Градоначалникот Љупчо Папазов го потпиша 

договорот за кофинансирање на проектите од ReLOaD 

2 

 

Градоначалникот на Општина Кочани Љупчо Папазов го 

потпиша договорот за кофинансирање на проектите во 

рамки на Регионалната програма за локална демократија 

во Западен Балкан 2 (ReLOaD 2). 

 

По објавениот повик и резултати од евалуацијата на 

предлог-проектите од граѓански организации добиени на 

јавниот повик во рамките на ReLOaD 2, во овој втор повик 

одобрени проекти за финансирање се: 

1. ЗГ „Среќни луѓе“ – Кочани: „Градче – да блесне 



езерскиот бисер“ 

2. СЗРЕК „Кочански рибар“ – Кочани: Спортскиот 

риболов еликсир за младите 

3. Здружение „Еднакви за сите“ – Кочани: Подобро 

општество за слепите лица во Кочани 

4. Доброволно противпожарно друштво – ДПД – 

Кочани: Млади волонтери за сигурна средина за 

живеење 

5. Здружение за екологија и заштита на животната 

средина „ЕКО ТИМ ИСТОК“ – Кочани: Запознајте 

ги убавините на Општина Кочани. 

  

Регионалната програма за локална демократија во Западен 

Балкан 2 (ReLOaD 2) е проект финансиран од Европската 

Унија (ЕУ) и кофинансиран од Општина Кочани, кој се 

спроведува од Програмата за развој на Обединетите нации 

– УНДП. 

 

Основна цел на ReLOaD 2 е јакнење на партнерствата меѓу 

општинските власти и граѓанското општетство преку 

транспаретно финансирање на проекти на граѓански 

организации од општинските буџети со цел поголемо 

граѓанско учество и учество на младите во носењето 

одлуки и подобрена испорака на услуги за граѓаните на 

Кочани. 

 

   

 
 

   
 

 

 

Реализирана акцијата Генералка викенд 2023 

 

Oпштина Кочани се вклучи во реализација на најголемата 

национална акција за чистење и селектирање отпад – 

Генералка викенд 2023.  

 

Во акцијата учествуваа Детската градинка „Павлина 

Велјанова“, основните и средните училишта, вработени во 

КЈП „Водовод“ и Општина Кочани.  

 

 Се собираше и селектираше отпад на повеќе локации: во 

околината на Спомен-домот „АСНОМ“, во Тикешински 

Лозја, Лукубија, кај спортските терени во СОУ „Љупчо 

Сантов“ и ОУ „Свети Кирил и Методиј“. Собраниот отпад 

ќе се мери, ќе се рециклира, а дел ќе се транспортира на 

Градската депонија. 

 

За собраниот отпад ќе бидат донирани садници, кои ќе се 

засадат на неколку локации во Кочани. 

 

  

Средби во рамките на програмата „Промовирање на 

добро владеење и зајакнување на Ромите на локално 

ниво“ 

 

Во рамките на втората фаза од РОМАКТЕД-програмата на 

Советот на Европа и Европската Унија – „Промовирање на 

добро владеење и зајакнување на Ромите на локално 



 

ниво“, во салата за состаноци во Општина Кочани  беше 

реализирана средба на  претставниците на Советот на 

Европа, Институтот за анализи „Ромалитико“, 

координаторот од Општината и фасилитаторот за 

Општина Кочани.  

 

На средбата се разговараше за процесот на тековни 

проекти кои се финансирани од програмата, а потоа 

претставниците се сретнаа со туторите и го посетија 

местото каде што се планира изградба на парк. 

 

 

 
 

 

 

 

Потпишан договорот за поврзување на Виница со 

Пречистителната станица за отпадни води во Мојанци 

  

На 16 мај, во Министерството за животна средина и 

просторно планирање, градоначалникот на Општина 

Кочани Љупчо Папазов го потпиша договорот за проектот  

„Поврзување на Виница со Пречистителната станица за 

отпадни води во Кочани“. 

 

Договорот за проектот го потпишаа и другите крајни 

корисници, градоначалникот на Општина Виница, 

директорите на двете комунални претпријатија 

„Солидарност“ од Виница и „Водовод“ од Кочани и 

министерката за животна средина. 

 

Проектот вклучува делумна рехабилитација и 

проширување на канализацискиот систем и системот за 

атмосферска вода во Општина Виница, со што ќе се реши 

и поврзувањето на Виница со Пречистителната станица за 

отпадни води во Мојанци и на кочанските населени места 

Грдовци и Прибачево. 

 

Средствата за реализација на проектот се обезбедени од 

програмата ИПАРД 3, преку Секторот за спроведување на 

ИПА во Министерството за животна средина.   

 

 

 
 

 

 

Се обележува хоризонталната сигнализација на 

улиците и патиштата во Кочани 

 

На јавните патишта и улици во Кочани во тек е 

периодичното одржување. Општина Кочани парцијално 

поставува нова и ја менува дотрајаната вертикална 

сигнализација.  

 

Со подобрување на временските услови од денеска 

започнува бележењето на хоризонталната сигнализација. 

Избраниот изведувач работеше на обновувањето на 

пешачките премини на улицата „Стево Теодосиевски“. 

Работите ќе продолжат утре, на улиците „Стево 

Теодосиевски“, „Димитар Влахов“, „Никола Карев“ и 

„Тодосија Паунов“. 

 



 
 

 

За непречено и брзо завршување на работите кои се од 

општ јавен интерес и за зголемување на безбедноста во 

сообраќајот потребно е почитување на сообраќајната 

сигнализација, намалена брзина на движење, зголемено 

внимание и претпазливост. 

 

 
 

 
 

 

По повод Денот на пожарникарството во Македонија – 

градоначалникот Папазов ги награди најдобрите 

пожарникари во ТППЕ и ДПД – Кочани   

 

Со свечена смотра и доделување на наградите на 

најдобрите поединци од Територијалната противпожарна 

единица и од Доброволното противпожарно друштво, во 

Кочани беше одбележан Денот на пожарникарите. 

 

Наградата за најуспешен пожарникар во 2022 година ја 

доби Влатко Јефтимов од ТППЕ. Наградата за најуспешен 

доброволен пожарникар, што се доделува првпат, му беше 

врачена на Мирче Павлов од ДПД. 

 

Според Драган Апостолов, командир на ТППЕ – Кочани, 

во 2022 година ТППЕ имала 10 проценти помалку 

интервенции во однос на претходниот едногодишен 

период. Најголем број биле пожари на отворен простор 

кои зафатиле површина од околу 162 хектари.   

 

Значајна поддршка на ТППЕ – Кочани се волонтерите од 

ДПД, кои со сопствени средства и донации обезбедија 

возила и опрема за интервенции. Друштвото, чиј 

претседател е Златко Илијев, досега брои педесетина 

доброволци, а активно се обучуваат уште десетина нови 

членови.  

 

 

 
 

 

Отворен 60. Драмски аматерски фестивал 

 

На 22 мај, во салата на НУ Центар за култура „Бели мугри“ 

во Кочани започна шеесеттото издание на Драмскиот 

аматерски фестивал – Кочани, Македонија. 

 

Фестивалот го отвори градоначалникот на Општина 

Кочани Љупчо Папазов, кој го истакна значењето на ДАФ 

за Кочани и на драмскиот аматеризам како јадро на 

професионалната театарска сцена. 

 

Во своето обраќање пред присутните, претседателката на 

ДАФ Кристина Атанасова Арсова говореше за 

предизвиците на театарската уметност во времето на 

дигитализацијата, притоа испраќајќи ја пораката дека 

Драмскиот аматерски фестивал докажува дека театарот е 



 
 

 
 

 

жив.  

 

На свеченото отворање, Управниот одбор на ДАФ им 

додели благодарници на градоначалникот Љупчо Папазов 

и на Благој Пенов за поддршка и особен придонес во 

развојот на фестивалот. 

 

Шеесеттиот ДАФ започна со театарската претстава 

„Синиот протокол“ на велешкиот театар „Јордан Хаџи-

Константинов-Џинот“. Претходно, во Паркот на 

Револуцијата беше прикажан театарско-музичкиот 

перформанс „Театарот е жив“. 

 

ДАФ ќе заврши на 28 мај, со доделување на наградите за 

најуспешни улоги, режија,  нови сценски изразни средства 

и експериментирање, како и специјалната награда „Васил 

Ќортошев“.  

 

 

 

 
 

 

 

 

 
Честитка од градоначалникот Љупчо Папазов по повод 

Националниот ден на Власите 

 

По повод Националниот ден на Власите, градоначалникот 

Љупчо Папазов упати честитка до припадниците на 

влашката заедни. Во неа се вели: 

 

– Од мое лично име и од име на Општина Кочани, на сите 

припадници на влашката заедница им го честитам 23 Мај – 

Националниот ден на Власите, со желби за  благосостојба, 

просперитет и успех во негувањето на влашката култура и 

традиција. 

 

Придонесот на Власите во севкупниот општествен живот 

на Македонија е значаен, за што изразувам искрена 

благодарност и почит.  

 

Да продолжиме и понатаму заеднички да создаваме 

иднина темелена на заемна почит и доверба, сплотени во 

различностите, но единствени во остварување на 

заедничките цели. 

 

Нека е честит Денот на Власите! 

 

  

 
 

 

 

Основното општинско училиште „Свети Кирил и 

Методиј“ го одбележува патрониот празник 

 

Во пресрет на 24 мај – Денот на сесловенските 

просветители, светите браќа Кирил и Методиј, 

градоначалникот на Општина Кочани Љупчо Папазов со 

првачињата, наставниот, раководниот кадар од ООУ 

„Свети Кирил и Методиј“ и со повеќе општински 

делегации, претпладнево положија свежо цвеќе на 

споменикот во училишниот двор. 



 

 
 

 

 

„Св. Кирил и Методиј“ е најголемото основно општинско 

училиште во кое оваа учебна година учат вкупно 965 

ученици, од кои 130 се првачиња. 

 

Училиштето го носи името на сесловенските просветители 

44 години. 

 

Одбележувањето на патрониот празник продолжи со 

свечена академија, на која беа доделени награди на 

учениците Давид Димитров и Владимир Грчев, за 

постигнати значајни резултати на државни и на 

меѓународни натпревари по математика и информатички 

науки. 

 

За ученик на генерацијата во ООУ „Свети Кирил и 

Методиј“ е прогласен Павел Монев, а пофалени ученици 

се Матеја Тасова и Јована Давиткова. 

 

 

 

 
 

 

 

 

Избор на нови членови на органите во урбаните 

заедници 3 и 9 

  

Поради истекот на мандатот на членовите на органите на 

облиците на месната самоуправа, градоначалникот на 

Општина Кочани Љупчо Папазов по вторпат донесе 

одлука за распишување избори за нови органи на месната 

самоуправа. 

 

Согласно Статутот на Општина Кочани, ќе се избираат 

нови членови на органите на урбаните заедници 3 и 9 во 

Кочани. 

 

Изборот ќе се изврши на собир на граѓани што ќе се одржи 

на 13 јуни, со почеток во 18 ч. за Урбаната заедница 3, во 

Клубот на пензионери во објектот „Колор“ и во 19 ч. во 

Клубот на пензионери на улицата „Охридска“ – за 

Урбаната заедница 9. 

 

Граѓаните со право на глас треба да понесат документ за 

идентификација – лична карта. 

 

      

 
 

 

Отворена медијатека во ОУ „Крсте Петков Мисирков“ 

во Оризари 

 

Во ОУ „Крсте Петков Мисирков“ во Оризари е пуштена во 

функција нова медијатека која располага со богат кижевен 

фонд – литература на македонски и на англиски јазик. 

Медијатеката ќе работи за потребите на учениците и ќе 

биде во функција на наставнте содржини. Опремена е со 

компјутер со пристап до интернет, како и со преносни 

компјутери. 

 



 
 

– Секој ученик од нашето училиште е член на медијатеката 

и му се нуди можност да има навремено обезбедена 

лектира, да позајмува книга по сопствен избор, да добие 

помош од библиотекарот во изборот на книгата, како и да 

користи електронската литература – истакна Соња 

Иванова, директорката на ОУ „Крсте Петков Мисирков“. 

 

 

     
 

 

Спроведена првата фаза од превентивното третирање 

од земја против комарци 

 

На 31 мај, во раните утрински часови стручна екипа на 

Центарот за јавно здравје – Скопје ја спроведе првата фаза 

од превентивното терестичко (земјено) дезинсекционо 

третирање за заштита од комарци и првата фаза од 

ларвицидното третирање. 

 

Во првата фаза од дезинсекција беа опфатени 300 хектари 

на локации на подрачјето на град Кочани и селата: Тркање, 

Мојанци, Горни и Долни Подлог, Грдовци, Прибачево и 

Оризари. 

СОВЕТ НА ОПШТИНА КОЧАНИ 
 

 
 

 

 

Советот на Општина Кочани ја одржа 28. редовна 

седница  

 

Советот на Општина Кочани ја одржа 28. седница на чиј 

дневен ред се најдоа 25 точки. 

 

Советот ги изгласа годишните планови за вработување за 

2024 година за ООМУ „Ристо Јуруков“ и ООУ „Крсте 

Петков Мисирков“ с. Оризари, а годишните планови за 

вработување на СОУ „Гошо Викентиев“ и ООУ „Малина 

Попиванова“ – Кочани ќе бидат разгледани на следната 

седница. 

 

Советот ги изгласа точките за изменување и дополнување 

на Одлуката за начинот на користење и управување  на 

салите во општинските основни и средни училишта, 

понатаму предлог-програмата за изменување и 

дополнување на Програмата за активностите на Општина 

Кочани во областа на локалниот економски развој во 2023 

година, предлог-одлуката за измена на распоредот на 

средствата во Буџетот на Општина Кочани за 2023 година, 

изменување на одлуката за извршување на Буџетот на 

Општина Кочани за 2023 година, како и извештајот за 

реализација на Буџетот на Општина Кочани за првиот 

квартал од 2023 година. 

 

Советот ги усвои и предог-програмите за изменување на: 



Програмата за изградба и одржување на општински 

патишта и улици, Програмата за уредување на градежно 

земјиште на подрачјето на општина Кочани, Програмата за 

урбана опрема на општина Кочани, Планот на програми за 

развој за периодот 2023 – 2025 година, a даде согласност и 

за примање донација на пет сензори за мерење на 

квалитетот на воздухот. 

 

Членовите на Советот го прифатија предлогот за 

воспоставување меѓуопштинска соработка помеѓу 

Општина Кратово и Општина Кочани. Беа усвоени и 

предлог-одлуките за вршење технички исправки на 

Деталните урбанистички планви за ГП 11.12 на КП 

16688/1, КО Кочани, од Изменување и дополнување на 

ДУП на дел од град Кочани, локалитет Прокарка (донесен 

со Одлука бр. 07-1250/1 од 26.12.2003 г.) и за ГП 11.08 на 

КП 16690/1, КП 16690/2 и КП 16689/6 КО Кочани, од 

Изменување и дополнување на ДУП на дел од град 

Кочани, локалитет Прокарка (донесен со Одлука бр. 07-

1250/1 од 26.12.2003 г.). 

 

 

Општина Кочани 

ул. „Раде Кратовче“ бр. 1 

2300 Кочани 

 033 274 001 

www.kocani.gov.mk  

info@kocani.gov.mk   

